
Abstrak Kemunculan paradiplomasi iaitu penglibatan aktor sub-nasional dalam hal ehwal luar 

negara untuk mencapai kepentingan tertentu tanpa bergantung kepada kerajaan pusat telah 

menjadi sebuah fenomena yang mendapat perhatian dalam kajian hubungan antarabangsa. Hal 

ini dikatakan demikian kerana kebangkitan aktor sub-nasional mencabar paradigma realis di 

mana hanya aktor negara yang dianggap sebagai aktor relevan dalam hubungan antarabangsa. 

Kertas kerja ini memberikan fokus terhadap konsep paradiplomasi dan bagaimana ia 

diaplikasikan di Negeri Sabah, Malaysia. Persoalan utama adalah sejauh manakah Negeri 

Sabah sebagai sebuah aktor sub-nasional terlibat dalam paradiplomasi. Kajian ini 

menggunakan pendekatan kualitatif dengan mengaplikasikan kaedah Sorotan Literatur 

Sistematik (SLR) untuk mengenal pasti, menilai dan menganalisis kajian terdahulu berkaitan 

dengan amalan paradiplomasi di Sabah. Sorotan Literatur Sistematik menggunakan pangkalan 

data daripada Scopus, Google Scholar dan JSTOR. Selepas proses penyaringan dan penilaian 

artikel, dua artikel dimasukkan ke dalam sorotan literatur dan dianalisis secara tematik.Hasil 

kajian menunjukkan Negeri Sabah sebagai sebuah aktor sub-nasional di Malaysia terlibat 

dalam amalan paradiplomasi terutamanya melalui hubungan kerjasama ekonomi dengan 

negara luar. Kajian ini memperlihatkan bentuk dan ruang penglibatan Sabah dalam 

paradiplomasi serta menyumbang kepada literatur berkaitan peranan aktor subnasional dalam 

hubungan antarabangsa. 

 

Kata Kunci: Paradiplomasi, Sorotan Literatur Sistematik, Sabah, Malaysia 

 

Abstract: The emergence of paradiplomacy where sub-national actors are involved with 

international affairs to pursue their interest without relying solely on the central government 

has become a phenomenon that received increasing attention in the study of international 

relations. This is because the rise of sub-national actors challenges the realist paradigm which 

traditionally views state actors as the primary actors in international relations. This paper 

focuses on the concept of paradiplomacy and how it is applied in Sabah. The central question 

looks into the extent to which sub-national actors are involved in paradiplomacy. This 

qualitative study uses the Systematic Literature Review (SLR) because this methods allows for 

an in-depth exploration of the concepts of diplomacy and paradiplomacy, as well as its 

application in the context of Sabah. Findings show that Sabah, as a sub-national actor in 

Malaysia, is involved in paradiplomatic practices through international economic cooperation 

and sister city relationships. This study contributes to the literature on paradiplomacy by 

highlighting the role of Sabah as a sub-national actor in Malaysia’s engagegent in 

international relations. 

 

Keywords: Paradiplomacy, Systematic Literature Review, Sabah, Malaysia 

 

 

PENGENALAN 

 

Beberapa dekad yang lalu, ahli sarjana hubungan antarabangsa telah menyedari bahawa 

kebangkitan aktor bukan negara seperti syarikat multinasional (MNC), mekanisme penyatuan 

dan pergerakan bebas bagi ibu kota menyebabkan status eksklusif negara bangsa sebagai aktor 

utama dalam hubungan antarabangsa mengalami perubahan yang signifikan (Liu & Song, 

2020). Sejak hujung tahun 1960-an, peranan aktor bukan negara dalam hubungan antarabangsa 

mengalami perubahan yang ketara disebabkan oleh perkembangan Pelaburan Langsung Asing 

(FDI) serta fenomena saling kebergantungan global telah mencetuskan isu-isu antarabangsa 

yang berhubungan dengan alam sekitar, imigresen hak asasi manusia dan pembangunan lestari 

yang mendorong penglibatan aktor sub-nasional dalam hubungan antarabangsa tanpa perlu 

bergantung kepada kerajaan pusat di negara mereka (Nye & Keohane, 1972; Manning, 1977; 

Baylis et al., 2008). Perkembangan aktor bukan negara seperti syarikat multinasional (MNC) 

yang melibatkan diri dalam aktiviti pertukaran maklumat, komiditi, pelaburan tanpa sempadan 

turut dilihat menenggelamkan peranan aktor negara sebagai orang tengah antara syarikat 

perusahaan dan pasaran antarabangsa (Ohmae, 1995). Fenomena penglibatan aktor bukan 

negara dalam hal ehwal luar negara dianggap mencabar paradigma tradisional hubungan 

antarabangsa Westphalia yang selama ini hanya menganggap aktor negara sebagai aktor yang 

relevan dalam hubungan antarabangsa (Rodrigues & Mattioli, 2017). Kajian mengenai 

fenomena ini membawa kepada kemunculan paradiplomasi yang didefinisikan sebagai 

penglibatan aktor sub-nasional dalam hubungan antarabangsa untuk kepentingan politik, 

ekonomi dan budaya, sekali gus mencabar dominasi kerajaan pusat sebagai aktor tunggal dalam 

hubungan antarabangsa seperti yang digariskan dalam sistem Westphalia (Soldatos, 1990; 

Cornago, 2010; Chater, 2021). 

 

Perkembangan paradiplomasi membolehkan setiap negara menggubal undang-undang 

yang membolehkan aktor sub-nasional dalam negara tersebut melaksanakan paradiplomasi 

dengan objektif yang selaras dengan kerajaan pusat dan tidak mengancam kedaulatan negara 

tersebut (Zahidi & Othman, 2025). Menurut Ian Bache dan Matthew Flinders (2004), 

kebanyakan entiti sub-nasional berpandangan bahawa kerjasama antarabangsa membolehkan 

mereka mencari penyelesaian terhadap masalah tempatan, memperoleh pelaburan asing dan 

meningkatkan imej mereka di peringkat antarabangsa. Paradiplomasi juga muncul dalam 

pelbagai bentuk seperti perjanjian bilateral antara bandar yang juga dikenali sebagai bandar 

kembar, penubuhan pejabat wilayah di luar negara atau penglibatan dalam rangkaian 

transnasional yang memberikan tumpuan terhadap isu-isu seperti perubahan iklim, warisan 

budaya atau pemindahan teknologi (Cahyaningrum & Aprillia, 2024).  

 

Negeri Sabah yang juga dikenali sebagai “Negeri di Bawah Bayu” merupakan salah 

sebuah negeri dalam Malaysia yang terbentuk daripada 13 negeri dan tiga wilayah persekutuan 

(Kerajaan Negeri Sabah, n.d.). Di bahagian barat, Negeri Sabah bersempadan dengan Negara 

Brunei dan Negeri Sarawak manakala di bahagian selatan, Sabah bersempadan dengan 

Kalimantan (Othman et al., 2016). Kedudukan Sabah yang bersempadan dengan Filipina, 



MANU Bil. 37 (2), 96-109, 2026 (December) 

E-ISSN  2590-4086© Mohd Hazim Mohd Zamani & Diana Peters  

98 
 

Brunei dan juga Indonesia memberikannya  peluang untuk berinteraksi secara rentas sempadan. 

Walau bagaimanapun, dalam konteks Persekutuan Malaysia, kerajaan negeri mempunyai kuasa 

yang terhad untuk menjalankan kerjasama dalam bentuk paradiplomatik dengan entiti luar 

(Loh, 2009). Perkara ini juga ditegaskan oleh Lai (2020) dalam penulisannya di mana 

peruntukan Perlembagaan Persekutuan yang meletakkan hal ehwal luar negeri di bawah 

Senarai Persekutuan seperti yang tertera dalam Jadual Kesembilan Perlembagaan Persekutuan 

telah menghadkan interaksi entiti sub-nasional di Malaysia dengan negara luar. Negeri Sabah 

sebagai sebuah sub-nasional di Malaysia hanya terlibat dalam hubungan antarabangsa melalui 

aktiviti paradiplomatik terutamanya dalam bidang sosioekonomi (Lai, 2020). Perkara ini boleh 

dilihat melalui tindakan Negeri Sabah yang  menjalinkan hubungan dengan entiti sub-nasional 

dari negara luar seperti China dan Korea melalui hubungan bandar berkembar (sister city). Oleh 

itu, matlamat kajian ini adalah untuk menghasilkan sebuah Sorotan Literatur Sistematik (SLR), 

yang mengenal pasti, menilai dan menganalisis kajian terdahulu berkaitan dengan amalan 

paradiplomasi oleh Sabah daripada tahun 2010 sehingga 2025. Pengkaji mengemukakan 

beberapa persoalan iaitu: 

 

i. Berapakah jumlah literatur yang membincangkan amalan paradiplomasi oleh 

Sabah sebagai aktor sub-nasional Malaysia daripada tahun 2010 sehingga 2025? 

ii. Apakah bentuk atau bidang amalan paradiplomasi yang dilaksanakan oleh 

Sabah dalam literatur yang terpilih? 

iii. Adakah terdapat kekangan serta jurang kajian yang berkaitan dengan amalan 

paradiplomasi oleh Sabah? 

 

Berpandukan kepada persoalan kajian, pengkaji telah menetapkan tiga objektif bagi 

kajian ini iaitu: 

 

i. Menyenaraikan jumlah literatur yang membincangkan amalan paradiplomasi 

oleh Sabah sebagai aktor sub-nasional Malaysia daripada tahun 2010 sehingga 

2025 

ii. Mengkaji bentuk atau bidang amalan paradiplomasi yang dilaksanakan oleh 

Sabah dalam literatur yang dipilih 

iii. Mengenal pasti kekangan serta jurang kajian yang berkaitan dengan amalan 

paradiplomasi oleh Sabah 

 

Amalan paradiplomasi di Malaysia membolehkan aktor sub-nasional iaitu negeri-negeri di 

Malaysia menjalinkan hubungan kerjasama dengan negara luar dalam pelbagai bidang seperti 

politik, ekonomi dan sosial (Loh, 2009). Oleh itu, kajian ini memberikan fokus terhadap konsep 

paradiplomasi dan bagaimana ia diaplikasikan kepada Negeri Sabah dengan menggunakan 

kaedah Sorotan Literatur Sistematik (SLR). 

 

 

METODOLOGI 

 

Kajian berbentuk kualitatif ini dihasilkan dengan menggunakan kaedah Sorotan Literatur 

Sistematik dengan memilih dan menganalisis data-data sekunder daripada kajian-kajian lepas 

berkaitan. Menurut Muhamad Zahir dan Rosna (2023), Sorotan Literatur Sistematik (SLR) 

merupakan sebuah kaedah kajian sistematik di mana pengkaji melalui beberapa proses iaitu 

mengenal pasti, memilih dan menilai kajian lepas yang relevan secara kritis, kemudian 

menganalisis data yang diperoleh daripada kajian lepas. Sorotan Literatur Sistematik (SLR) 

juga boleh dihuraikan sebagai sebuah proses yang mengumpul dan meneliti kajian-kajian lepas 

yang relevan untuk menentukan sama ada dapatan kajian sebelum ini adalah konsisten ataupun 

bercanggah (Siddaway et al., 2019). Matlamat kaedah Sorotan Literatur Sistematik (SLR) 

adalah untuk melakukan pencarian dan analisis yang berstruktur serta komprehensif (Higgins 

et al., 2011). Kaedah ini menyatukan seluruh dapatan kajian terdahulu yang berkaitan dengan 

topik yang dikaji dan berkualiti untuk menjawab persoalan kajian yang dikemukakan oleh 

pengkaji (Saifi & Matore, 2020). Sorotan Literatur Sistematik (SLR) ini dijalankan dengan 

menggunakan Preferred Reporting Items for Systematic reviews and Meta-Analyses 

(PRISMA). Kelebihan menggunakan PRISMA adalah ia membantu penulis mendefinisikan 

persoalan kajian secara jelas kemudian membolehkan penyelidikan sistematik, 

mengidentifikasikan syarat kelayakan dan pengecualian serta dapat membuat penelitian 

mengikut masa yang ditetapkan terhadap pangkalan data literatur saintifik (Sierra-Correa & 

Kintz, 2015). Dalam pemilihan dokumen untuk sorotan literatur sistematik, terdapat empat 

peringkat yang perlu dilalui iaitu pengenalpastian, penyaringan, kelayakan dan memasukkan 

dokumen tersebut ke dalam Sorotan Literatur Sistematik (SLR) (Liberati et al., 2009). 

 

Protokol Kajian 

Sebelum pengkaji memulakan proses pencarian, penetapan protokol kajian yang berfokuskan 

kepada amalan paradiplomasi oleh Negeri Sabah telah dilaksanakan mengikut persoalan 

kajian, kriteria kelayakan, strategi carian, prosedur penilaian kualiti dan pengekstrakan data 

serta kaedah sintesis. Matlamat protokol ini dilakukan adalah untuk mengelakkan risiko 

literatur berdasarkan pertimbangan subjektif apabila meperoleh dapatan (Xiaohua et al., 2024). 

Berdasarkan protokol kajian, pengkaji telah menetapkan hanya literatur yang memenuhi skop 

geografi, tempoh penerbitan, jenis dokumen dan bahasa serta fokus konsep konseptual sahaja 

akan dipertimbangkan untuk Sorotan Literatur Sistematik (SLR). Literatur yang tidak 

memenuhi skop yang ditetapkan oleh pengkaji akan dikecualikan 

 

Strategi Carian 

Strategi carian merupakan sesuatu yang penting apabila mencari maklumat yang berkaitan 

dengan penglibatan Negeri Sabah aktor sub-nasional dalam paradiplomasi. Untuk 

mendapatkan maklumat yang berkaitan, pengkaji mendapatkan maklumat yang berkaitan 

dengan topik yang ingin dikaji dalam bentuk buku, artikel jurnal dan tesis melalui pangkalan 

data seperti, Scopus, Google Scholar dan  JSTOR.  Menurut Xiao dan Watson (2017), pengkaji 

yang menghasilkan sorotan literatur sistematik dicadangkan untuk tidak hanya bergantung 

kepada satu pangkalan data apabila mencari sorotan literatur kerana tiada pangkalan data yang 

mempunyai semua maklumat yang lengkap. Pengkaji menggunakan kaedah ini untuk 

memperoleh sorotan literatur tentang amalan paradiplomasi yang pernah dijalankan di Negeri 

Sabah dengan lebih sistematik. Pangkalan-pangkalan data tersebut juga memberikan akses 

kepada pengkaji untuk mengumpulkan penulisan-penulisan artikel jurnal dan kertas kerja yang 

boleh dipercayai serta sahih untuk digunakan dalam Sorotan Literatur Sistematik (Salleh et al., 

2024). Penggunaan kata kunci yang tepat juga memainkan peranan yang penting dalam proses 

pencarian sorotan literatur yang berkaitan dengan amalan paradiplomasi di Negeri Sabah. Bagi 

pangkalan data Scopus, pengkaji menggunakan kata kunci TITLE-ABS-KEY kerana ia 

merupakan kod yang digunakan secara khusus dalam pangkalan data Scopus. Manakala untuk 

pangkalan data yang lain, pengkaji menggunakan Boolean operator (Hiew, 2025). Jadual 1 

menunjukkan kata kunci yang digunakan oleh pengkaji dalam pangkalan-pangkalan data untuk 

memperoleh sorotan literatur yang relevan dengan amalan paradiplomasi di Sabah dan bilangan 

hasil carian daripada setiap pangkalan data. Berdasarkan strategi carian yang digunakan, 

sebanyak 218 penulisan telah ditemui oleh pengkaji daripada pangkalan data yang digunakan. 

Walau bagaimanapun, pencarian dalam pangkalan data Scopus menggunakan gabungan kata 

kunci yang berfokuskan kepada amalan paradiplomasi di Sabah tidak menunjukkan sebarang 

rekod atau kajian lepas. Oleh itu, pengkaji hanya menemui sorotan literatur daripada pangkalan 

data Google Scholar dan JSTOR 

 
Jadual 1 

Kata Kunci Yang Digunakan Oleh Pengkaji Dalam Pencarian Sorotan Literatur Dan Bilangan Hasil 

Carian 

Pangkalan Data Kata Kunci Yang Digunakan Bilangan Hasil Carian 

Scopus TITLE-ABS-KEY(“Paradiplomasi” OR 

“Paradiplomacy” AND (“Sabah” OR “East 

Malaysia” OR “Malaysia Timur” OR 

“Borneo”) 

0 

Google Scholar (“Paradiplomasi” OR “Paradiplomacy”) 

AND (“Sabah” OR “East Malaysia” OR 

“Malaysia Timur” OR “Borneo”) 

209 

JSTOR (“Paradiplomasi” OR “Paradiplomacy”) 

AND (“Sabah” OR “East Malaysia” OR 

“Malaysia Timur” OR “Borneo”) 

9 

 

Kriteria Pemilihan Dokumen 

Bagi menyaring dokumen yang diperoleh oleh pengkaji daripada pangkalan data yang 

digunakan, beberapa syarat telah ditetapkan untuk memilih dokumen yang ingin digunakan 

dalam sorotan literatur sistematik dari aspek geografi, konseptual, jenis dokumen, tahun 

penerbitan dan bahasa. Randles dan Finnegan (2023) pernah menerangkan dalam strategi 

carian untuk menghasilkan SLR, penulis perlu mempertimbangkan untuk meletakkan had bagi 

aspek-aspek yang tertentu seperti tempoh masa, bahasa dan jenis dokumen. Dari sudut 

geografi, pengkaji hanya memberikan fokus terhadap Negeri Sabah sebagai aktor sub-nasional 

manakala aspek konseptual hanya berfokuskan kepada konsep paradiplomasi. Dalam fasa ini, 

jenis dokumen yang digunakan oleh pengkaji dalam sorotan literatur sistematik hanya terdiri 

daripada artikel jurnal dan kertas kerja manakala dokumen-dokumen lain dikecualikan. 

Seterusnya, pengkaji juga mengambil kira aspek tahun penerbitan dengan memilih sorotan 

literatur yang membincangkan amalan paradiplomasi di Negeri Sabah yang hanya diterbitkan 

daripada tahun 2010 sehingga 2025, manakala dokumen yang diterbitkan sebelum tahun 2010 

akan dikecualikan daripada sorotan literatur sistematik. Akhir sekali, pengkaji hanya memilih 

dokumen dalam Bahasa Melayu dan Inggeris. Jadual 2 menunjukkan kriteria penerimaan dan 

pengecualian artikel. 

 
Jadual 2 

Kriteria Pemilihan Dokumen 

Aspek Kriteria Penerimaan Kriteria Pengecualian 

Geografi Berfokuskan kepada Negeri 

Sabah sebagai aktor sub-

nasional 

Hanya berfokuskan kepada 

negeri atau wilayah lain 

Konseptual Berfokuskan kepada konsep 

paradiplomasi 

Berfokuskan kepada konsep 

selain paradiplomasi 

Jenis Dokumen Artikel Jurnal dan Kertas Kerja  Selain daripada  Artikel Jurnal 

dan Kertas Kerja  

Tahun Penerbitan Tahun 2010 sehingga 2025 Diterbitkan sebelum tahun 

2010 dan selepas 2025 

Bahasa Bahasa Melayu & Bahasa 

Inggeris 

Lain-lain bahasa 

Bagi proses penilaian kelayakan, pengkaji melaksanakan proses tersebut dalam 

beberapa peringkat. Pada peringkat pertama, pengkaji melakukan pemeriksaan terhadap tajuk, 

abstrak dan metadata rekod yang diperoleh daripada pangkalan data. Dalam peringkat ini, 

rekod-rekod yang tidak berfokuskan kepada Negeri Sabah atau konsep paradiplomasi dan tidak 

menetapi tahun penerbitan, bahasa serta jenis dokumen akan dikeluarkan untuk memastikan 

kualiti sorotan literatur sistematik tidak terjejas. Pada peringkat kedua, rekod ulangan 

dikeluarkan dan pengkaji akan memeriksa secara menyeluruh teks penuh dokumen yang 

berpotensi relevan untuk menentukan sama ia memenuhi kelayakan yang ditetapkan. Dalam 

peringkat ini, dokumen yang membincangkan amalan paradiplomasi di negeri dan wilayah lain 

atau hanya menyentuh Sabah secara ringkas akan dikecualikan. Untuk penilaian kualiti, 

memandangkan korpus kajian terdiri daripada jenis dokumen yang berbeza, pengkaji akan 

menggunakan Mixed Method Appraisal Tool (MMAT) untuk menilai kualiti dokumen. MMAT 

membolehkan pengkaji untuk melakukan penilaian kualiti terhadap dokumen dengan lebib 

baik berdasarkan aspek-aspek tertentu seperti persoalan kajian, objektif kajian, metodologi dan 

dapatan kajian (Hong et al., 2018). Jadual 3 menunjukkan kriteria penilaian berdasarkan 

MMAT 

 

Proses Pemilihan Artikel 

Seperti yang boleh dilihat di rajah 1 iaitu carta aliran PRISMA, pada peringkat awal, pengkaji 

telah mengenal pasti 218 dokumen yang kemungkinan berkaitan dengan amalan paradiplomasi 

di Sabah.Walau bagaimanapun, pengkaji mendapati terdapat 133 dokumen yang tidak 

mematuhi aspek kriteria pemilihan dokumen yang telah ditetapkan. Dari sudut geografi, 

dokumen-dokumen tersebut dikecualikan kerana tidak berfokuskan kepada Negeri Sabah 

sebagai aktor sub-nasional Malaysia dan tidak berfokuskan kepada konsep paradiplomasi. Dari 

aspek jenis dokumen, pengkaji mendapati bahawa terdapat dokumen yang tidak sesuai untuk 

dimasukkan dalam SLR kerana dokumen tersebut diterbitkan sebagai laporan yang tidak 

mempunyai penerbit rasmi dan data yang diperoleh daripada dokumen tersebut sukar untuk 

disahihkan kerana sumbernya yang terlalu sedikit dan tidak jelas. Selain itu, dokumen yang 

diterbitkan sebelum tahun 2010 dan selepas tahun 2025 turut dikecualikan kerana tidak 

mematuhi kriteria tahun penerbitan yang telah ditetapkan. Dari sudut bahasa, pengkaji 

mengecualikan dokumen-dokumen yang diterbitkan dalam bahasa lain selain Bahasa Melayu 

dan Bahasa Inggeris. Oleh itu, selepas mengecualikan dokumen-dokumen yang tidak 

mematuhi aspek kriteria pemilihan dokumen, hanya 85 dokumen sahaja yang disaring. 

Kemudian, sebanyak 3 rekod ulangan dikeluarkan dan 82 teks penuh dokumen dinilai untuk 

kelayakan dalam sorotan literatur sistematik. Selepas melakukan penilaian teks penuh 

dokumen, sebanyak 80 dokumen dikecualikan kerana pengkaji mendapati bahawa beberapa 

dokumen yang dinilai sebenarnya hanya menyentuh amalan paradiplomasi di Sabah secara 

ringkas sebaliknya, dokumen tersebut lebih memberikan fokus kepada amalan paradiplomasi 

oleh aktor sub-nasional di negara-negara lain. Oleh itu, pada peringkat akhir proses pemilihan 

sorotan literatur, hanya dua dokumen yang dipilih oleh pengkaji untuk digunakan dalam 

sorotan literatur sistematik. Jadual 3 menunjukkan dokumen yang dipilih oleh pengkaji untuk 

digunakan dalam sorotan literatur sistematik. 

Rajah 1 

Carta Alir PRISMA 

 
Jadual 3 

Dokumen Yang Dipilih Oleh Pengkaji 

Nama  

Penulis 

Tahun Jenis  

Dokumen 

Bahasa Tajuk 

Safiqah Abdul Sunnat, 

Mohamad Ikhram 

Mohamad Ridzuan & 

Nurqamarina Baharuddin 

2025 Artikel Jurnal Inggeris Economic Relations Between 

Sabah And Japan: A Study On 

Key Trade Sectors 

Rizal Zamani Idris, Rafiq 

Idris & Azizan Morshidi 

2021 Artikel Jurnal Inggeris  The Contemporary 

Observations of 

Paradiplomacy: The Case of 

Sabah-Australia Connections 

 

 

HASIL KAJIAN 

 

Antara objektif kajian ini adalah untuk menyenaraikan jumlah literatur yang membincangkan 

amalan paradiplomasi oleh Sabah sebagai aktor sub-nasional Malaysia daripada tahun 2010 

sehingga 2025. Sebanyak dua dokumen dimasukkan oleh pengkaji kerana mempunyai 

hubungan dengan amalan paradiplomasi di Sabah serta menepati kriteria yang ditetapkan. 

Rekod dokumen yang 

dikenalpasti melalui: 

Scopus (n = 0 ) 

Google Scholar (n = 209) 

JSTOR (n = 9) 

Registers (n = 218 ) 

Rekod yang dikecualikan berdasarkan 

kriteria pengecualian dokumen: 

 (n = 133 ) 

 

Rekod yang disaring 

(n = 85) 
Rekod ulangan yang dikeluarkan 

(n = 3 ) 

Teks penuh dokumen yang 

dinilai untuk kelayakan 

(n = 82) 

Rekod yang dikecualikan (n = 80 ) 

Sebab dikecualikan: 

-Tidak berfokuskan kepada amalan 

paradiplomasi di Negeri Sabah 

-Hanya membincangkan amalan 

paradiplomasi di negeri dan wilayah lain 

- Hanya menyentuh Sabah secara ringkas 
Dokumen yang dimasukkan 

dalam sorotan literatur 

sistematik 

(n = 2 ) 

Pengenalpastian Kajian Melalui Pangkalan Data 

Selepas itu, proses pengekstrakan data secara sistematik dilaksanakan dengan dengan 

menggunakan borang pengekstrakan data yang dihasilkan berdasarkan persoalan dan objektif 

kajian yang dikemukakan oleh pengkaji. Maklumat yang diambil daripada setiap artikel 

merangkumi maklumat seperti nama penulis, tajuk artikel, tahun, reka bentuk kajian, kerangka 

konseptual dan bentuk paradiplomasi serta dapatan utama. Pengkaji menilai keseluruhan 

artikel dan maklumat yang berhubung kait dengan amalan paradiplomasi di Sabah akan diambil 

untuk membolehkan perbandingan yang sistematik dilakukan antara kajian lepas. Jadual 4 

menunjukkan borang pengekstran data yang digunakan untuk mengkaji bentuk atau bidang 

amalan paradiplomasi yang dilaksanakan oleh Sabah dalam literatur yang dipilih. Hasil 

pengekstrakan data menunjukkan bahawa kedua-dua kajian menggunakan  pendekatan 

kualitatif dan memberikan fokus terhadap konsep paradiplomasi. Walau bagaimanapun, kedua-

dua kajian mempunyai fokus hubungan antarabangsa yang berbeza kerana kajian Safiqah, 

Mohamad Ikhram & Nurqamarina (2025) memberikan fokus terhadap hubungan ekonomi 

antara Sabah dan Jepun manakala kajian Rizal Zamani, Rafiq & Azizan (2021) berfokuskan 

kepada amalan paradiplomasi dalam bentuk hubungan sejarah dan interaksi perdagangan 

antara Sabah dan Australia. 

 
Jadual 4 

Sorotan Literatur Sistematik 

Penulis dan 

Tahun 

Tajuk Artikel Reka 

Bentuk 

Kajian 

Kerangka 

Konseptual 

Bentuk 

Paradiplomasi 

Dapatan Utama 

Safiqah 

Abdul 

Sunnat, 

Mohamad 

Ikhram 

Mohamad 

Ridzuan & 

Nurqamarina 

Baharuddin 

(2025) 

Economic 

Relations 

Between Sabah 

And Japan: A 

Study On Key 

Trade Sectors 

Kualitatif Paradiplomasi Hubungan 

perdagangan, 

pelaburan, 

kerjasama 

teknologi, 

infrastruktur, 

tenaga dan 

kelestarian 

Hubungan Sabah 

dan Jepun 

mempunyai potensi 

untuk berkembang 

disebabkan oleh 

aktivti 

perdagangan, 

pelaburan, 

teknologi, inovasi 

dan strategi 

pembangunan  

mampan 

Rizal 

Zamani 

Idris, Rafiq 

Idris & 

Azizan 

Morshidi 

(2021) 

The 

Contemporary 

Observations 

of 

Paradiplomacy

: The Case of 

Sabah-

Australia 

Connections 

Kualitatif Paradiplomasi Hubungan 

sejarah dan 

interaksi 

perdagangan 

Hubungan sejarah 

dan interaksi 

perdagagan 

merupakan dua 

bentuk 

paradiplomasi yang 

diamalkan dalam 

hubungan antara 

Negeri Sabah dan 

Negara Australia 

 

Sintesis Tematik 

Apabila proses pengekstrakan data diselesaikan, data yang diperoleh daripada artikel yang 

memenuhi kriteria kemasukkan akan dianalisis menggunakan pendekatan sintesis tematik. 

Menurut Thomas dan Harden (2008), sintesis tematik ialah kaedah penyelidikan berstruktur 

yang digunakan untuk menggabungkan, mengintegrasikan dan mentafsir dapatan daripada 

pelbagai kajian kualitatif. Analisis terhadap artikel-artikel yang dimasukkan dalam sorotan 

literatur sistematik menghasilkan empat tema utama yang mempunyai hubungan dengan 

amalan paradiplomasi di Sabah. Pertama, kepentingan ekonomi sebagai faktor amalan 

paradiplomasi Sabah. Kedua, hubungan sejarah sebagai asas paradiplomasi. Ketiga, 

paradiplomasi sebagai mekanisme hubungan sub-nasional dan keempat, peralihan kepada 

kerjasama strategik, teknologi dan kelestarian. 

 

Tema 1: Kepentingan Ekonomi Sebagai Faktor Amalan Paradiplomasi Sabah 

Tema pertama menunjukkan bahawa kepentingan ekonomi merupakan faktor utama Negeri 

Sabah mengamalkan paradiplomasi dengan entiti luar. Artikel Rizal Zamani, Rafiq dan Azizan 

(2021) menunjukkan aktiviti perdagangan antara Negeri Sabah dan Australia merupakan 

sebuah bentuk hubungan paradiplomatik yang memberikan manfaat kepada kepentingan 

ekonomi kedua-dua entiti. Maklumat daripada Jabatan Perangkaan Malaysia pada tahun 2019 

menunjukkan bahawa Sabah mengeksport barangan seperti petroleum, baja, dan produk 

perikanan serta beberapa komoditi yang lain manakala Australia mengeksport bahan mentah, 

produk makanan dan produk perkilangan tertentu ke Sabah (Idris et al., 2021). Disebabkan oleh 

itu, nilai eksport Sabah ke Australia pada tahun 2019 adalah sebanyak RM4,730,629,260 bilion 

dan Sabah juga merekodkan lebihan dagangan dengan Australia. Perkara ini juga dapat dilihat 

dalam artikel Safiqah, Mohamad Ikhram dan Nurqamarina (2025) di mana maklumat daripada 

Jabatan Perangkaan Malaysia pada tahun 2022 menunjukkan nilai eksport Sabah ke Jepun 

adalah sebanyak RM3.473 juta atau 9 peratus daripada jumlah eksport Sabah pada tahun 2022. 

Negeri Sabah juga membekalkan Jepun dengan bahan mentah seperti minyak kelapa sawit dan 

gas asli cecair yang menyumbang secara signfikan dalam industri tenaga dan pembuatan Jepun. 

Oleh itu, boleh dikatakan bahawa interaksi paradiplomatik antara Sabah dengan Australia dan 

Jepun mengalami perkembangan terutamanya dari segi ekonomi apabila wujudnya 

kepentingan ekonomi yang saling menguntungkan. 

 

Tema 2: Hubungan Sejarah Sebagai Asas Paradiplomasi 

Tema kedua menunjukkaan bagaimana hubungan sejarah menjadi asas kepada Negeri Sabah 

untuk mengamalkan paradiplomasi dengan negara luar. Perkara ini boleh dilihat dalam artikel 

Rizal Zamani, Rafiq dan Azizan (2021) di mana hubungan Sabah yang pada waktu itu dikenali 

sebagai Borneo Utara dengan Australia semasa Perang Dunia Kedua dan Konfrontasi 

Indonesia-Malaysia telah mewujudkan sebuah warisan sejarah yang mempengaruhi hubungan 

antara Sabah dengan Australia. Contoh bagaimana warisan sejarah berkembang sebagai 

interaksi sosial yang berterusan boleh dilihat pada Hari Peringatan Sandakan yang diadakan 

setiap tahun pada 15 Ogos untuk memperingati pengorbanan tahanan perang Australia yang 

melindungi Sabah semasa Perang Dunia Kedua. Hubungan sejarah ini juga boleh dilihat dalam 

artikel Safiqah, Mohamad Ikhram dan Nurqamarina (2025) yang menjelaskan hubungan 

ekonomi antara Sabah dan Jepun sudah lama wujud sejak abad ke-19. Pada abad tersebut, 

Jepun terlibat dalam aktiviti pelaburan dan perdagangan bahan mentah di Sabah untuk 

menyokong aktiviti perindustrian di negara mereka yang pada waktu itu berkembang dengan 

pesat. Semasa era kolonial, Jepun mengeksport getah, kayu balak dan komoditi lain dari Sabah 

yang pada waktu itu dikenali sebagai Borneo Utara. Analisis ini menunjukkan bahawa sejarah 

bukan sekadar konteks kronolgi tetapi mempunyai fungsi yang lebih luas iaitu asas kepada 

Sabah untuk memulakan amalan paradiplomasi kerana hubungan sejarah dapat mewujudkan 

interaksi yang berterusan, membentuk persepsi positif dan mengukuhkan institusi serta 

jaringan sosial antara Negeri Sabah dengan Negara Luar. 

 

Tema 3: Paradiplomasi Sebagai Mekanisme Hubungan Sub-Nasional 

Amalan paradiplomasi di Sabah dapat dilihat bentuk penglibatan aktor sub-nasional dalam 

hubungan antarabangsa yang juga mempunyai hubungan dengan pembangunan negeri. Kajian 

Rizal Zamani, Rafiq dan Azizan (2021) menggambarkan hubungan antara Negeri Sabah dan 

Negara Australia sebagai contoh konsep paradiplomasi iaitu penglibatan aktor sub-nasional 

dalam hubungan antarabangsa. Dalam kajian Safiqah, Mohamad Ikhram dan Nurqamarina 

(2025) yang membincangkan hubungan ekonomi antara Sabah dan Jepun, penglibatan aktor 

sub-nasional adalah lebih jelas disebabkan hubungan antara kerajaan negeri, institusi 

perdagangan dan pelaburan serta agensi kerajaan yang berkaitan. Hubungan antara Kerajaan 

Negeri Sabah, Kementerian Pelaburan, Perdagangan dan Industri Malaysia (MITI) dan Japan 

External Trade Organization (JETRO) menunjukkan bahawa paradiplomasi bukan sekadar 

melalui hubungan rasmi antara kerajaan negeri dengan kerajaan asing tetapi ia juga boleh 

berlaku melalui pelbagai jaringan institusi. Hubungan paradiplomatik Sabah boleh dilihat 

sebagai sesuatu yang melengkapkan kepentingan nasional terutamanya dalam bidang-bidang 

seperti ekonomi, perdagangan, pembangunan dan hubungan sosial. 

 

Tema 4: Peralihan Kepada Kerjasama Strategik, Teknologi Dan Kelestarian 

Tema keempat menunjukkan perkembangan amalan paradiplomasi Sabah yang berubah 

daripada hubungan yang tradisional kepada kerjasama yang lebih strategik. Kajian Rizal 

Zamani, Rafiq dan Azizan (2021) menunjukkan hubungan paradiplomatik Sabah dan Australia 

dalam bentuk perdagangan dan hubungan sejarah manakala kajian Safiqah, Mohamad Ikhram 

dan Nurqamarina (2025) menunjukkan hubungan Sabah dan Jepun yang berkembang kepada 

teknologi, infrastruktur, inovasi, tenaga dan kelestarian. Kajian tersebut juga menunjukkan 

hubungan ekonomi antara Sabah dengan Jepun juga mempunyai hubungan dengan teknologi 

hijau. Hubungan ini dilihat sebagai sesuatu yang bersifat strategik kerana selain daripada 

aktiviti perdagangan, hubungan ini turut merangkumi alam sekitar dan inovasi. Perkara ini 

menunjukkan sebuah corak perkembangan konseptual dalam amalan paradiplomasi di Sabah 

di mana hubungan yang berasaskan sejarah mengalami peralihan kepada kerjasama strategik, 

teknologi dan kelestarian. Walaupun rumusan ini adalah hasil daripada analisis sintesis 

terhadap kedua-dua artikel dan bukan pernyataan yang dibuat secara langsung dalam dua 

artikel tersebut. Corak tersebut menunjukkan agenda paradiplomasi Sabah mengalami 

perkembangan dari segi ruang lingkup dan fungsi.  

 

 

PERBINCANGAN 

 

Hasil analisis terhadap dua artikel yang dipilih untuk sorotan literatur sistematik menunjukkan 

bahawa amalan paradiplomasi di Sabah bersifat pragmatik, berteraskan kepentingan dan 

mempunyai pelbagai dimensi. Walaupun kedua-dua artikel yang dianalisis hanya memberikan 

fokus terhadap hubungan Negeri Sabah dengan dua negara luar iaitu Australia dan Jepun, 

kedua-dua artikel menunjukkan bahawa keterlibatan Sabah dalam hubungan antarabangsa 

tidak terbatas kepada hubungan politik formal. Sebaliknya, hubungan tersebut diwujudkan 

melalui elemen-elemen seperti sejarah, perdagangan, pendidikan, pelaburan, pembangunan 

infrastruktur dan teknologi serta kelestarian. Sebagai contoh, artikel Rizal Zamani, Rafiq dan 

Azizan (2021) menjelaskan bahawa hubungan sejarah dan interaksi perdagangan merupakan 

dua bentuk amalan paradiplomasi antara Sabah dan Australia manakala artikel Safiqah, 

Mohamad Ikhram dan Nurqamarina (2025) menunjukkan hubungan Sabah dan Jepun yang 

lebih luas dalam sektor perdagangan, pelaburan, tenaga, teknologi, infrastruktur dan 

pembangunan mampan. 

 

Secara keseluruhan, analisis terhadap kedua-dua artikel menunjukkan bahawa amalan 

paradiplomasi di Negeri Sabah disifatkan sebagai pragmatik, berteraskan kepentingan dan 

mempunyai hubungan dengan agenda pembangunan negeri. Hubungan paradiplomatik Sabah 

dengan Australia menunjukkan kepentingan sejarah dan aktiviti perdagangan manakala 

hubungan Sabah dengan Jepun memperlihatkan perkembangan kepada pelaburan, 

infrastruktur, teknologi dan kelestarian (Idris et al., 2021; Safiqah et al., 2025). Dari segi 

konseptual, dapatan kajian kepada kedua-dua artikel menunjukkan bahawa amalan 

paradiplomasi di Sabah tidak semestinya dilihat melalui dimensi politik atau diplomatik 

formal. Sebaliknya, proses penglibatan aktor sub-nasional dalam pelbagai bidang adalah 

sesuatu yang memerlukan pemahaman yang mendalam. Dalam konteks Negeri Sabah, 

kepentingan ekonomi dilihat sebagai faktor yang jelas mempengaruhi penglibatan Sabah dalam 

amalan paradiplomasi, namun, keberkesanan amalan ini turut dipengaruhi oleh hubungan 

sejarah, jaringan institusi, infrastruktur, teknologi dan kemampuan untuk beradaptasi dengan 

agenda pembangunan mampan. Daripada segi praktikal, dapatan kajian Safiqah, Mohamad 

Ikhram dan Nurqamarina (2025) menunjukkan bahawa potensi Sabah dalam amalan 

paradiplomasi boleh diperkukuh melalui perkembangan jaringan perdagangan, pelaburan, 

pembangunan infrastruktur dan teknologi serta hubungan antara institusi. Dapatan kajian 

tersebut turut menekankan kepentingan untuk pertukaran ilmu pengetahuan, pembangunan 

kemahiran, inovasi dan teknologi hijau serta pembangunan mampan dalam memperkukuhkan 

hubungan Sabah dan Jepun (Safiqah et al., 2025). Walau bagaimanapun, pengukuhan tersebut 

memerlukan koordinasi yang cekap antara kerajaan negeri dan persekutuan. 

 

Walaupun kedua-dua artikel yang dianalisis untuk sorotan literatur sistematik 

menunjukkan amalan paradiplomasi oleh Negeri Sabah, tidak dapat dinafikan bahawa kajian 

mengenai topik tersebut amatlah terhad dan kebanyakkan kajian tersebut hanya dihasilkan 

dalam bahasa Inggeris walaupun pengkaji pada awalnya menetapkan kedua-dua bahasa 

Melayu dan Inggeris sebagai kriteria penerimaan dokumen untuk sorotan literatur sistematik. 

Selain itu, terdapat juga kekangan lain yang disebabkan oleh sorotan literatur yang sedia ada. 

Kekangan pertama, kajian yang dipilih untuk sorotan literatur sistematik hanya memberikan 

fokus terhadap hubungan Sabah dengan dua negara luar iaitu Jepun dan Australia. Kekurangan 

penulisan tentang amalan paradiplomasi Sabah dengan negara-negara luar selain Jepun dan 

Australia menyebabkan pemahaman tentang kepelbagaian amalan paradiplomasi Sabah dalam 

hubungan dengan aktor atau negara luar menjadi terhad. Seterusnya, kedua-dua kajian lebih 

berfokuskan kepada aspek ekonomi dan perdagangan berbanding peranan institusi dan politik 

dalam proses membuat keputusan paradiplomasi. Disebabkan oleh itu, wujudnya keperluan 

untuk melakukan kajian yang lebih mendalam terhadap peranan kerajaan negeri, institusi 

perniagaan, organisasi masyarakat sivil dan aktor bukan kerajaan dalam membentuk hubungan 

paradiplomatik Sabah. Penelitian yang lebih terperinci terhadap koordinasi antara kerajaan 

negeri dan kerajaan persekutuan juga diperlukan. Oleh itu, jurang-jurang kajian ini akan 

menimbulkan persoalan baharu yang lebih spesifik seperti bagaimana amalan paradiplomasi 

Sabah dirancang? Siapakah aktor yang terlibat dalam amalan paradiplomasi di Sabah? 

Bagaimana amalan paradiplomasi Sabah diselaraskan dengan kepentingan nasional dan sejauh 

mana ia memberikan manfaat kepada Negeri Sabah dari sudut politik, ekonomi dan sosial. 

 

Secara keseluruhan, perbincangan ini menunjukkan sorotan literatur yang terpilih menyediakan 

asas yang jelas untuk memahami amalan paradiplomasi Sabah sebagai sebuah bentuk 

penglibatan aktor sub-nasional yang praktikal dan berkembang mengikut keperluan semasa. 

Walau bagaimanapun, jumlah kajian yang terhad menunjukkan bahawa pemahaman tentang 

amalan paradiplomasi di Sabah masih berada di peringkat awal. Kajian pada masa hadapan 

perlu memperluaskan skop empirikal dan konseptual agar amalan paradiplomasi di Sabah dapat 

difahami bukan sahaja daripada perspektif hubungan ekonomi, tetapi juga dari aspek institusi, 

politik, masyarakat, budaya dan kelestarian 

KESIMPULAN 

 

Kesimpulannya, kajian ini membuktikan Negeri Sabah sememangnya terlibat dalam amalan 

paradiplomasi dengan menggunakan kaedah sorotan literatur sistematik. Sorotan literatur 

sistematik yang digunakan oleh pengkaji juga menunjukkan bahawa Negeri Sabah 

sememangnya terlibat paradiplomasi melalui hubungan kerjasama ekonomi dengan negara luar 

seperti Jepun dan Australia. Dari segi konsep, kajian ini memberikan kesan terhadap 

pemahaman paradiplomasi dalam konteks aktor sub-nasional seperti negeri di Malaysia. Kajian 

lepas yang dianalisis menunjukkan amalan paradiplomasi di Sabah tidak semestinya 

berpaksikan agenda politik atau autonomi wilayah semata-mata, sebaliknya, ia dipacu oleh 

kepentingan ekonomi dan pembangunan. Namun begitu, disebabkan oleh jumlaah sorotan 

literatur yang terhad, implikasi konsep masih bersifat tidak tetap dan boleh berubah pada masa 

hadapan. Oleh itu dapatan kajian ini lebih sesuai menjadi asas untuk pengembangan kerangka 

konseptual paradiplomasi di Sabah. Dari sudut dasar, dapatan sorotan literatur sistematik 

menunjukkan keperluan untuk memperkukuh kebolehan Negeri Sabah dalam menjalinkan 

hubungan luar yang boleh memberi manfaat terhadap pembangunan negeri. Amalan 

paradiplomasi boleh dimanfaatkan sebagai instrumen untuk memperluaskan pasaran, menarik 

pelaburan luar, meningkatkan pemindahan teknologi dan membangunkan ekonomi tempatan. 

  

Berdasarkan batasan kajian, terdapat beberapa cadangan yang boleh dikemukan untuk 

penyelidikan masa hadapan. Pertama, kajian pada masa hadapan perlu memberikan fokus yang 

mendalam terhadap hubungan Sabah dengan negara atau wilayah lain dan mengaplikasikan 

konsep paradiplomasi dalam kajian tersebut. Perkara ini penting untuk mengenal pasti sama 

ada corak yang dikenal pasti dalam hubungan Sabah dengan Australia dan Jepun turut berlaku 

dalam hubungan Sabah dengan negara atau wilayah luar. Selain itu, pengkaji pada masa 

hadapan juga boleh mengkaji peranan kerajaan negeri, institusi perniagaan, organisasi 

masyarakat sivil dan aktor bukan kerajaan dalam melaksanakan paradiplomasi di Sabah. 

Pengkaji juga mencadangkan agar pengkaji masa hadapan menggunakan data primer seperti 

temu bual dengan individu yang berautoriti untuk mendapat gambaran yang lebih mendalam 

tentang motivasi, proses membuat keputusan dan kekangan dalam melaksanakan 

paradiplomasi. Pengkaji masa hadapan juga boleh membuat kajian tentang amalan 

paradiplomasi di negeri lain dan membandingkan bagaimana pelaksanaan paradiplomasi di 

negeri lain berbeza dengan paradiplomasi di Sabah. 

